RAZÓNS DE OPOSICIÓN Á VÍA RÁPIDA DO MORRAZO

PORQUE VAI PROVOCAR DANOS QUE ALTERARÁN PROFUNDAMENTE A NOSA COMARCA:

· Excesiva ocupación de solo forestal e agrícola, afectando a espacios naturais e de lecer.

Vales como o de Ameixoada o de Anguieiro, quedarán hipotecados para sempre cuns 40.000 metros cadrados ocupados en cada un.

Todos nos veremos privados de zonas de recreo e esparcemento, e o potencial turístico do noso medio natural botarase a perder. 

Moitas fontes, camiños e areas de lecer desaparecerán ou quedarán seriamente afectadas: Os Lagos, Espiñeiro, ...

· Alteración da paisaxe gravísima e irreversible.

O impacto visual que producirán as trincheras e terrapléns será bestial.

Produce excedentes de terras que esixirán novos recheos na ría.

Non está nada claro que van facer coa enorme cantidade de terra que van mover e que o técnico dixo que reutilizarían ¿Cómo? ¿Aterrando vales? ¿Aterrando a ría?

· Alteración do réxime hidrolóxico afectando á seca de fontes, mananciais e pozos.

Hai alomenos 4 traídas privadas de auga en Meira que van a verse seriamente afectadas e hai mananciais que desaparecerán en Domaio, A Xalde (Sabaceda) e Verducedo. Outro tanto, no Igrexario de Coiro e en O Carballal.

Engrosamento do caudal dos ríos, aumento da erosión e previsibles anegamentos das zonas baixas.

Os veciños próximos ó trazado previsto para a vía rápida veranse afectados pola a contaminación acústica e ambiental,  pero as riadas afectarán a todos, aos de arriba e aos de abaixo.

· Perda de Patrimonio Histórico e Cultural. (petroglifos, muíños,...) 

Desaparecerán importantísimos xacementos arqueolóxicos como é o caso do Castro de Montealegre, e numerosos muíños, valiosos elementos do noso patrimonio etnográfico. Nove xacementos catalogados pola Consellería de Cultura como Bens de Interese Cultural (BIC) desaparecerán, e ata vinteún veranse afectados no seu entorno.

· Afeccións a propiedades, desvalorización de terreos e dificultades de comunicación transversal. 

Toda casa que quede dentro da franxa dos 30 metros máis próximos á obra non se poderá reformar.

Barrios como Broullón van a quedar literalmente partidos en dous.

PORQUE NON VAI MELLORAR O TRÁFICO:

Este proxecto non vai estar ó servicio da maioría dos habitantes desta comarca que residan na zona costeira, pois seguirán usando a actual Comarcal 550 para desprazarse. 

Aínda que alixeire algo a C-550, esta estrada vai seguir saturada porque a maioría da poboación vive a carón dela e imos seguir usándoa igual que agora.  Non sirve para os veciños de Meira, que non poderán ir a Cangas por ela, nin será útil para a comunicación entre Cangas e Moaña, pois pola vía rápida a distancia duplícase e só hai un carril en cada sentido.

Non está pensada para resolver os actuais problemas de comunicación das industrias locais.

Algúns tramos do percorrido proxectado para esta comarca terán pendentes e curvas moi pronunciadas que ralentizarán a velocidade media.

Moito tráfico pesado vai seguir pasando por aquí (pensemos nos camións que saen da zona do Latón, dos muelles de Moaña ou dos frigoríficos de O Con ou de Cangas). Antes de subir costas de máis do 7 % para chegar ós 200 metros de altura, seguirán indo por abaixo. ¿Compénsalles ir ó Muiño do Inferno ou a Couso para acceder á vía rápida?

PORQUE NON APORTARÁ PROGRESO Á COMARCA:

En outras comarcas non solucionaron os atascos nin produciron emprego e riqueza. 

A experiencia demostra que as vías rápidas, coma a que se fixo no Salnés, non resolven o problema dos atascos de tráfico.

No Salnés e no Val Miñor teñen vía rápida pero os indicativos de crecemento económico son actualmente inferiores aos do Morrazo e non aumentaron a un ritmo superior dende que se construíron esas novas vías.

O maná económico que se nos quere vender é máis que dubidoso tal e como confirman sectores empresariais da comarca ¿Onde está esa tan cacarexada zona industrial de Moaña á beira da vía rápida? 

Non se sabe aínda cómo vai afectar esta nova vía ó comercio local. Podemos supoñer que a xente de Vigo pasará de longo e irá directamente ás praias. Tamén pode ser que os veciños do Morrazo vexan máis doado acceder ás grandes superficies de Vigo ou Pontevedra.

PORQUE NON É A SOLUCIÓN IDÓNEA:

Esta vía está pensada para aqueles que van facer urbanizacións en Aldán e podería ser útil para os turistas que vaian ás praias pero, ..., ¿a que estradas vai saír todo o tráfico da vía rápida?

A carretera de Meira de Arriba é moi estreita para acoller o tráfico que lle ven encima e non se contemplan nin melloras nin ampliacións.

En Ameixoada pasará o mesmo e nadie fala de mellorar a actual estrada Coiro-Porta do Cego.

Dende Aldán ata as praias de Hío e Beluso, estreitas estradas xa hoxe saturadas no verán.

Pensando que sen a peaxe, o tráfico aumentará considerablemente, esta nova vía agravaría o problema ata o colapso tal como sucede en O Grove ou en Baiona.

E mentras, nin se menciona a construcción das circunvalacións nin a mellora da rede interior de estradas.

¿Por qué os veciños desta comarca non temos dereito a que se invirta na mellora da nosa rede viaria interna?

O excesivo custo económico desta obra hipotecará futuras inversións na comarca, e hai moitas necesidades máis urxentes.

A Mancomunidade de Municipios do Morrazo admite este tipo de actuacións, pero seguen ignorando as necesidades reais da comarca: Hospital Comarcal, mellora das infraestructuras, ... etc.

HAI OUTRAS SOLUCIÓNS:

1. MELLORA DA REDE VIARIA COMARCAL.

2. CIRCUNVALACIÓNS URBANAS.

3. REDUCCIÓN DA NECESIDADE DE DESPRAZARSE.

4. POTENCIACIÓN DO TRANSPORTE PÚBLICO COLECTIVO.

Pódese evitar a dañina e inútil construcción da vía rápida recurrindo a outras solucións,  tal como aconsellan todas as directrices de futuro en materia de comunicacións:

1. Mellora da rede viaria comarcal.

A estrada da costa, C-550, atópase nun estado lamentable a causa do neglixente e irresponsable abandono en que se deixou caer.

Lonxe de acometer actuacións de mellora que resolvan os problemas, adóptanse medidas absurdas que complican a circulación ata o punto de converter o seu percorrido nunha aventura de alto risco. Mesmo parece que ese fóra o obxectivo perseguido. 

As estradas secundarias son estreitas e mal conservadas, carecen de beiravías ou beirarrúas polo que fan  difícil a circulación de vehículos e perigoso o transito de peóns e ciclistas.

A ausencia de circunvalacións dificulta o tránsito de vehículos e o movemento dos cidadáns a pé ou en bicicleta. Impide tamén a expansión ordenada e racional das vilas.

MELLORAS NECESARIAS:

a) Terceiro carril.

En 8 dos 14 Km que hai entre Cangas e a Ponte de Rande, é posible anchear a C-550. Admitiría carril para vehículos lentos, carrís de desvío e incorporación, e beiravía para peóns e bicicletas.

b) Paradas de autobús fóra da calzada.

Entre Cangas e Ponte de Rande hai unhas 15 paradas en cada sentido, que supoñen outras tantas retencións para o tráfico, por ter que deterse os autobuses en plena calzada.

c) Rotondas.

Substitúen ós semáforos e melloran a fluidez do tráfico. Solucionarían cruces como os de Domaio-Cemiterio, A Borna, A Guía, ...

d) Semáforos intelixentes.

Detectan por sensores a presencia de vehículos e actúan só cando é preciso. Melloran a fluidez da vía primaria sen perxudicar os accesos dende vías secundarias.

e) Pasos elevados ou subterráneos para peóns.

Melloran a fluidez do tráfico e a seguridade das persoas.

f) Mellora das estradas secundarias.

Portal do Cego - Ameixoada - Coiro

Coiro - A Madalena

A Madalena - Herbello - Rozabales

… … … … … … … ...

Estradas con menos de 5 metros de ancho que se deben adecuar para mellorar a comunicación do rural e desconxestionar a C-550.

g) Circunvalación de núcleos rurais

Abelendo, Ameixoada, …

Núcleos de poboación que se deben circunvalar dada a imposibilidade de ampliar a estrada neses tramos. Ó mesmo tempo, mellorarían as condicións de vida e a comunicación entre a veciñanza, gañando espacio para a convivencia, e seguridade para os seus habitantes.

2. Circunvalacións urbanas.

Cangas e Moaña téñenas aprobadas nos seus planeamentos, e sería posible realizar  estudios serios da viabilidade das actuais ou propoñer outros trazados.

Suporían 5 Km de novo trazado que evitarían o paso polos centros urbanos, humanizando a vida das vilas e mellorando a fluidez do tráfico.

3. Reducción da necesidade de desprazarse dotando á comarca dos servicios e equipamentos axeitados para unha poboación de 60.000 habitantes, que por non telos, obrígannos a perder tempo na estrada para chegar a eles. (Hospital, delegacións administrativas, instalacións deportivas, de ocio, etc.)   

4. Potenciación do transporte público colectivo, especialmente o marítimo como opción de futuro fronte ó problema do tráfico. Son posibles novas liñas marítimas entre diferentes puntos: Nerga, Meira, Domaio, Ríos, Teis, Bouzas, ..., liñas directas ás praias no verán, e liñas de autobuses coodinadas que faciliten o transporte público integral dende calquera lugar. 

 Subvención oficial que permita os bonos-desconto de utilización en distintas liñas e   diversos medios. 

¿Por que non se comeza por estas actuacións, que serán necesarias con ou sen vía rápida?

Teriamos unha comarca con modernas vías e medios de comunicación, preparada para situacións futuras que xa vemos perto, e sobre todo, cunha calidade de vida á altura dos tempos que vivimos e que tamén merecemos.

A decisión sobre as alternativas a adoptar deberá corresponder á veciñanza do Morrazo por medio dun debate social, amplo, razoado e responsable que se debe levar a cabo sen premuras de tempo nin presións de obras impostas. 

O primeiro e ineludible é anular o proxecto de vía rápida, despois, a análise das propostas, o debate e a decisión consensuada sobre o que queremos para a nosa comarca. 

